
Charplina linguistica durant l’advent 
DA LUANA BEARTH  
E LAURA SCHÜTZ*

I l temp da Nadal s’avi-
schina. Quai munta sco 

mintg’onn: far biscuits. 
Ord mintga fanestra-cu-
schina sortan savurs irresis-
tiblas. Senza quellas na fiss 
l’advent betg quai ch’el è. 
Questa pastizaria ha ina 
gronda tradiziun en Svizra, 
en la Rumantschia datti 
dentant in problem. 

I ls ins din «tustgets», au-
ters fan «tuortas lungas», 

en il Grischun central en-
conusch’ins mo las «mo-
mas», puspè auters discur-
ran da «dultschs» u da 
«mams». Alura datti anc da 
quels extraordinaris che 
prefereschan il pled «tam-
pastina». Ils pseudoru-
mantschs dovran la noziun 
fitg creativa «kecs». Sch’ils 
pleds «paun da Spagna» e 
«cocca» èn megliers, quai 
na sa dentant nagin. Duv-
rar il pled «grassin» per ina 
tavla da vendita/reclama n’è 
probablamain betg recu-
mandabel, sch’ins vul far 
grond gudogn.

E ra sche tut ils Ru-
mantschs chapeschan 

in l’auter, ha mintgin il 
sentiment da stuair duvrar 
e defender l’agen pled, 
perquai che quel è il me-
glier ed il pli bel. Ils Tu-
destgs svizzers da l’autra 
vart èn pli unis, els mangi-
an tuts «Guetzlis». Il pled 
«Guetzlis» è il pli fre-
quent, ma era varietads da 
quest pled vegnan chapi-
das bain. 

S tuessan nus pia pren-
der in exempel dad els 

ed ans decider per ina 
varian ta? Quai fiss segir 
ina buna schliaziun per 
evitar malchapientschas, 
dentant stuess ins alura 
surmuntar in nov impedi-
ment: Tge pled è il pli bel, 
il pli adattà? Ils Surmirans 
na fissan segir betg da 
persvader dal pled «crefli», 
ils Ladins avessan disgust 
da «momas» ed auters na 
pudessan gnanc s’imaginar 
da far «dultschs». Discus-
siuns vehementas, dentant 
anc umanas, finissan en ina 
guerra tranter las valladas 
rumantschas, quai anc sen-
za resguardar il fatg che 
gnanc tut ils Sursilvans na 
vegnan perina. Il meglier 
fissi da stizzar tut ils pleds 
da la memoria e laschar in-
ventar ina persuna neutrala 
ina nova noziun. In’autra 
schliaziun fiss da scuman-
dar tut ils pleds u schizunt 
l’entira tradiziun da far bi-
scuits. La fin finala mangi-
an ins gia avunda dultscha-
rias durant il temp da Na-
dal. Era sche quai tuna nu-
nimaginabel, fissi in bun 
sacrifizi  per mantegnair ina 
convivenza armonica e la 
pasch en la Rumantschia. 

D a l’autra vart n’èn 
questas schliaziuns 

betg propi realisablas, 
sch’ins las contempla pli 
exact. Ils Rumantschs de-
fendessan segir lur gronda 
tradiziun. Sch’els savessan 
tge catastrofa che spetga els, 
alura fissan ils Rumantschs 
forsa pronts da sa cunvegnir 
per ina terminologia unifi-
tgada. Pleds na sa laschan 
dentant betg simplamain 
eliminar. Franc dess ina u 
l’autra tatta vinavant en il 
zuppà sia expressiun preferi-
da a ses biadis. Clubs secrets 
sa furmassan per far dascu-
samain pastizarias.

M a la fin finala è ques-
ta diversitad da 

pleds exact il bel da la lin-
gua rumantscha, u betg? 
Nus pudain esser loschs da 
mintga pled che nus enco-
nuschain per descriver il 
process da crear ina pastiza-
ria nunditg deliziusa. Ils 
Tudestgs svizzers pon esser 
unids, ma da l’autra vart è 
quai era lungurus. Ins pu-
dess pia supponer ch’il vo-
cabulari da noss bellezza 
rumantsch è uschè ritg e 
detaglià sco quel da nagin 
auter linguatg sin quest 
mund. En mintga cas èsi 
evident che nus avain – 
malgrà avunda potenzial 
per discussiuns delicatas 
che pudessan schizunt ma-
nar a conflicts pli gronds – 
mantegnì la pasch (da l’ad-
vent) pli ditg che quai 
ch’ins po s’imaginar.

*Las duas gimnasiastas Luana Bearth 
da Cuira e Laura Schütz da Falera han 
scrit quest «crefli» da cuminanza. 
 Laschai gustar! 

